
Ò po savesto dopo che parona

     De quel cafè xe adesso una putana

     Che ghe refila a l'aventor la mona

     Co do lirete al più, vera bubana,

     Nè credo certo presunzion cogiona

     El dir che per cavarse la pavana

     E dare in coca sfogo a la lusuria

     Sia l'Elefante entrà come una furia.

Ma invece la gazzeta più modesta

     E la distinta relazion vendua

     Tase la circostanza e zonta questa

     Che mi gò per grandissima nassua,

     Che i pochi buzzolai che gera in cesta

     L'abia fumà col naso, e po bevua

     Quanta acquavita e ruhm ghe gera drento

     Imbriago el sia stà da quel momento.

Ben vero xè che dopo un gran fracasso

     De chichere, de goti e de bossoni

     L'è tornà fora acelerando el passo

     E din don ghe faceva i so cogioni;

     Un secondo casoto el buta a basso

     Situà su la riva dei schiavoni,

     E zà col schiopo al muso preparada

     Xè a prove de valor la forza armada.

Intanto da culia che in un oreta

     Da picola e menua deventa granda

     Che miscia verità co la fiabeta

     Che xè coverta d'ochi in ogni banda

     Che.... ma chi xela mai sta maladeta?

     Qualche mezza fadiga me domanda

     Bue, lezzi, Maron, mio caro amigo

     Lù va per viole, e mi Fama ghe digo.

